
KIRISH 

Mamlakatimizda “Chet tillarni o‘rganish tizimini yanada 

takomillashtirish chora-tadbirlari to‘g‘risida”gi PQ 1875-sonli 

qarorining qabul qilinishi hozirgi kunda ta’lim tizimining barcha 

bosqichlarida talabalarga chet tillarini uzluksiz o‘rganishni tashkil qilish, 

zamonaviy o‘quv-uslubiy materiallar bilan ta’minlashni yanada 

takomillashtirish, shuningdek, zamonaviy pedagogik va axborot-

kommunikasiya texnologiyalaridan foydalanib chet tillarni o‘rganish, 

lug’at boyligini oshirish uchun manbalar (lug’atlar, registrlar, so‘z 

ko‘rsatkichlari va boshqalar) o‘rganilgan bilim, ko‘nikmalarni mustaqil 

ravishda amalda qo‘llashga o‘rgatish chet tili o‘qituvchisi zimmasidagi 

eng katta mas’uliyat hisoblanadi. 

Mazkur “Chet tili o‘qitishning integrallashgan kursi” fani bo‘yicha 

o‘qitish uchun tayyorlangan o‘quv qo‘llanma oliy ta’limning 60230100 

– Filologiya va tillarni o‘qitish ta’lim yo‘nalishi (ingliz tili) IV bosqich 

bakalavriat talabalari uchun mo‘ljalangan bo‘lib, u “Chet tili 

o‘qitishning integrallashgan kursi” fanidan Buxoro davlat universiteti 

o‘quv-metodik Kengashining 2021-yil 30 avgustdagi 1-sonli 

bayonnomasi bilan tasdiqlangan namunaviy dastur asosida tayyorlangan.  

Ushbu fanni o‘qitishdan maqsad talabalarning xorijiy til bo‘yicha 

egallagan bilim, ko‘nikma, malakalarini kasbiy va ilmiy faoliyatda erkin 

qo‘llay olishlarini ta’minlash, talabalarni til bo‘yicha egallangan 

bilimlarini baholash nazariyasi va amaliyoti bilan tanishtirish hamda 

baholash mezonlarining maqsad va vazifalarini to‘g‘ri belgilay olishga 

o‘rgatish hisoblanadi. Shuningdek, chet tilini turli yosh guruhlarida 

o‘qitish usullari va metodlarini hamda o‘qitish jarayonida yuzaga kelishi 

mumkin bo‘lgan yosh bilan bog‘liq muammolarni bartaraf etish, ta’lim 

yo‘nalishi va kasbiy ixtisoslashuv xususiyatlarini e’tiborga olgan holda 

har xil guruhlarda chet tili samarali o‘qitilishini tashkil etishga 

o‘rgatishdir.  

O‘quv qo‘llanmada maktab, litsey va kollejlar uchun mo‘ljallangan 

o‘quv dasturlarni o‘rganish, tahlil qilish va ular bilan ishlash, darsni 

rejalashtirish va dars rejasi tarkibi, darslar ketma-ketligi, maqsad, 

vazifalari va kutilayotgan natijalarni belgilash, darsni rejalashtirish 

uchun dars tuzilmasini tanlash, Reseptiv ko‘nikmalarni o‘qitishga 

matndan oldin, matn ustida va matndan keying mashqlar, darsning turli 

bosqichlari uchun vazifalar, darsda vazifalarni bir-biriga bog‘lash, dars 

davomidagi vazifalarga to‘g‘ri vaqt ajratish, mavjud o‘quv materiallari 

va resurslardan samarali foydalanish, uy vazifasini berish, muammolarni 

oldindan ko‘ra bilish, rejalashtirish va o‘qitishda vaziyatga qarab 

moslanuvchanlik, turli qobiliyatga ega o‘quvchilar guruhlarida darsni 

rejalashtirishga oid mavzular o‘z ifodasini topgan. 

